
საქართველოს შრომის, ჯანმრთელობისა და სოციალური დაცვის სამინისტროს მიერ საკონსულტაციო მომსახურების სახელმწიფო შესყიდვის 
გამარტივებული შესყიდვის საშუალებით განხორციელების შესახებ


1. „სახელმწიფო შესყიდვების შესახებ“ საქართველოს კანონის მე-101 მუხლის მე-3 პუნქტის „დ“ ქვეპუნქტის საფუძველზე, სახელმწიფოებრივი და საზოგადოებრივი მნიშვნელობის ღონისძიებების შეზღუდულ ვადებში შეუფერხებლად ჩატარების მიზნით, საქართველოს შრომის, ჯანმრთელობისა და სოციალური დაცვის სამინისტრომ, ქვეყნის ჯანდაცვის სისტემის შემდგომი განვითარებისა და ევროკავშირის რეგულაციებთან დაახლოების მიზნით, ჯანდაცვის პოლიტიკის სისტემური რეფორმის მოსამზადებლად საკონსულტაციო მომსახურების სახელმწიფო შესყიდვა განახორციელოს გამარტივებული შესყიდვის საშუალებით, „საქართველოს 2015 წლის სახელმწიფო ბიუჯეტის შესახებ“ საქართველოს კანონით საქართველოს შრომის, ჯანმრთელობისა და სოციალური დაცვის სამინისტროსთვის გამოყოფილი ასიგნებიდან (პროგრამული კოდი 35 03 04).
2. დაევალოს საქართველოს ფინანსთა სამინისტროს საქართველოს საბიუჯეტო კოდექსის 31-ე მუხლის მე-2 ნაწილის შესაბამისად, საქართველოს შრომის, ჯანმრთელობისა და სოციალური დაცვის სამინისტროს (შემდგომში - სამინისტრო) წინადადებების საფუძველზე, შეიტანოს ცვლილებები სამინისტროსათვის დამტკიცებული ბიუჯეტის კვარტალურ განწერაში.

პრემიერ-მინისტრი                                                            ირაკლი ღარიბაშვილი









გ ა ნ მ ა რ ტ ე ბ ი თ ი   ბ ა რ ა თ ი
„საქართველოს შრომის, ჯანმრთელობისა და სოციალური დაცვის სამინისტროს მიერ საკონსულტაციო მომსახურების სახელმწიფო შესყიდვის 
გამარტივებული შესყიდვის საშუალებით განხორციელების შესახებ“
საქართველოს მთავრობის განკარგულების პროექტზე

1. ინფორმაცია სამართლებრივი აქტის პროექტის შესახებ 
მოსახლეობის ჯანმრთელობაზე ზრუნვა სახელმწიფოს უმნიშვნელოვანესი პრიორიტეტია. იგი მიმართულია ქვეყნის ისეთი ჯანდაცვითი სისტემის ჩამოყალიბებისკენ, რომელმაც უნდა უზრუნველყოს მოსახლეობისათვის ხარისხიანი და ხელმისაწვდომი სამედიცინო მომსახურება, გააუმჯობესოს ჯანმრთელობის დაცვის სისტემაში დაინტერესებულ მხარეთა ჩართულობა, შექმნას მოქნილი მარგულირებელი გარემო, რომელიც მიახლოებული იქნება ევროკავშირის შესაბამის სტანდარტებთან. აღნიშნულის გათვალისწინებით, მიზანშეწონილია, ჯანდაცვის სისტემის რეფორმირება  წარიმართოს შემდეგი მიმართულებებით: 
1. ჯანდაცვის ეროვნული პროგრამების როლის გაძლიერება მასში სახელმწიფო, კერძო სექტორის, მოსახლეობის და საერთაშორისო ორგანიზაციების  ჩართულობის გაზრდის გზით;
2. ჯანდაცვის სისტემის მარეგულირებელი როლის გაძლიერება ჯანდაცვითი სერვისების უსაფრთხოების და ხარისხის სხვა მახასიათებლების უზრუნველყოფისათვის, ევროკავშირის  სტანდარტების შესაბამისად;
3. ჯანდაცვის  საინფორმაციო სისტემების (მათ შორის, სტატისტიკის) როლის გაზრდა მოსახლეობის ჯანმრთელობის რისკების დროული შეფასების, მტკიცებულებებზე დაფუძნებული გადაწყვეტილებების მიღებისა და გასატარებელი ღონისძიებების დროული დაგეგმვისთვის. 
დასახული ამოცანის შესასრულებლად, აუცილებელია ჯანდაცვის ეროვნული პროგრამების ახალი ფორმატის შემუშავება, რომელიც მიმართული იქნება კონკრეტული ამოცანების შესასრულებლად და აღჭურვილი იქნება შესრულების თვლადი ინდიკატორების სისტემით (ასეთი მიდგომა ფართოდ გამოიყენება ევროკავშირის, გაეროს და მისი სააგენტოების, ასევე ჯანდაცვის მსოფლიო ორგანიზაციის მიერ). ზემოაღნიშნულიდან გამომდინარე, საჭიროა ჯანდაცვის სამინისტროს პოტენციალის გაძლიერება გარე ექსპერტული რესურსებით. 
ექსპერტული დახმარების ამოცანები იქნება:
- ჯანდაცვის ისეთი სტრატეგიული პროგრამების შემუშავება, რომელიც უზრუნველყოფს ეროვნული გეგმების ჰარმონიზაციას ევროკავშირის ანალოგიურ პროგრამებთან;
- საშუალოვადიანი პროგრამების შემუშავება საზოგადოებრივი ჯანდაცვის პრიორიტეტულ მიმართულებებზე;
- ევროკავშირისა და სხვა განვითარებულ ქვეყნებში აღიარებული გაიდლაინების და პროტოკოლების ადაპტაციის საკითხები;
- საზოგადოებრივი ჯანდაცვის ძირითადი საფრთხეების კომპლექსური შეფასების ინსტრუმენტების შექმნა და ადაპტაცია;
- ნორმატიული ბაზის შექმნა ეროვნული ჯანდაცვის პროგრამების ეფექტური განხორციელებისათვის;
- სახელმწიფო და კერძო პარტნიორობის საფუძველზე ისეთი საკოორდინაციო მექანიზმის შექმნა, რომელიც უზრუნველყოფს ჯანდაცვის სისტემის შემდგომ განვითარებას სახელმწიფო, კერძო, არასამთავრობო და საერთაშორისო ორგანიზაციების მაქსიმალური ჩართულობით. 
ამასთან,  სამინისტროს წინაშე დასახული ზემოხსენებული ამოცანების მასშტაბებიდან გამომდინარე, გარე ექსპერტული რესურსებისათვის საჭიროა ისეთი მახასიათებლები, როგორიცაა:
· პრაქტიკული მუშაობის გამოცდილება როგორც ევროკავშირის, ასევე გარდამავალი ეკონომიკის ქვეყნებში;
· იმ ქვეყნებში მუშაობის პრაქტიკული გამოცდილება, რომლებმაც უკვე გაიარეს ეროვნული სტანდარტების და რეგულაციების ევროკავშირის მოთხოვნებთან ადაპტაციის ეტაპი;
·  ჯანდაცვის სფეროს რეფორმირების პროცესში პრაქტიკული მუშაობის გამოცდილება  არსებული სისტემების ევროკავშირის რეგულაციებთან შესაბამისობაში მოყვანის მიმართულებით. 
 აღნიშნულიდან გამომდინარე, მიზანშეწონილია, საქართველოს შრომის, ჯანმრთელობისა და სოციალური დაცვის სამინისტროს მიერ რეფორმირების მომზადების მიზნით შესაბამისი საკონსულტაციო მომსახურების სახელმწიფო შესყიდვა განხორციელდეს გამარტივებული შესყიდვის საშუალებით.
2. პროექტის მიღებით გამოწვეული საფინანსო‑ეკონომიკური შედეგების გაანგარიშება 
პროექტი დაფინანსდება „საქართველოს 2015 წლის სახელმწიფო ბიუჯეტის შესახებ“ საქართველოს კანონით საქართველოს შრომის, ჯანმრთელობისა და სოციალური დაცვის სამინისტროსთვის გამოყოფილი ასიგნებიდან. წინასწარი გათვლებით პროექტის ჯამური ღირებულება იქნება დაახლოებით 700 000 (შვიდასი ათასი) ლარი.
     3. პროექტის მოსალოდნელი შედეგები 
[bookmark: _GoBack]ქვეყნის ჯანდაცვის სისტემის რეფორმირებისათვის განსახორციელებელი აქტივობების, რისკებისა და მოსალოდნელი შედეგების თაობაზე ანალიტიკური დოკუმენტების შექმნა, რაც შექმნის წანამძღვრებს პროცესის დაგეგმვისა და წარმართვისათვის, რეფორმის წარმატებით უზრუნველსაყოფად.  აღნიშნულის შედეგად შეიქმნება შესაძლებელობა ქვეყნის ისეთი ჯანდაცვითი სისტემის ჩამოყალიბებისათვის, რომელიც  უზრუნველყოფს მოსახლეობისათვის ხარისხიანი და ხელმისაწვდომი სამედიცინო მომსახურებას, გაუმჯობესდება ჯანმრთელობის დაცვის სისტემაში დაინტერესებულ მხარეთა ჩართულობა, შეიქმნება მოქნილი მარგულირებელი გარემო, რომელიც მიახლოებული იქნება ევროკავშირის შესაბამის სტანდარტებთან.
   4. პროექტის განხორციელების ვადები 
პროექტის განხორციელება დაიწყება 2015 წელს.
   5. პროექტის ავტორი და წარმდგენი 
პროექტის ავტორი და წარმდგენია  საქართველოს შრომის, ჯანმრთელობისა და სოციალური დაცვის სამინისტრო.

